
«Sistema berria, indarrean jarri aurretik, probatu eta ebaluatu egin beharko genuke» 

Aitor Bilbao - Kristau Eskola elkarteko zuzendari nagusia 

Argi du hizkuntz ereduen helburuak indarrean dirauela: ikasleek euskara eta gaztelania menperatzea. Gizarte eragileen laguntza eskatu du horretarako. 

JAKES GOIKOETXEA - Donostia 

Kristau Eskola elkarteak Arabako, Bizkaiko eta Gipuzkoako 151 ikastetxe biltzen ditu, 90.000 ikasle inguru guztira. A eta B ereduek indarra dute elkarteko ikastetxeetan, baina, Aitor Bilbao zuzendari nagusiak (Loiu, 1963) nabarmendu duenez, «A eredua gutxitzen ari da eta B eta D ereduak gora egiten ari dira». 

Zer irizten diozu hizkuntz ereduek orain arte egindako ekarpenari? 

Ikuspegi kuantitatibotik, positiboa iruditzen zaigu, euskararen presentzia handiagoa duten ereduen gorakada nabaria ekarri duen neurrian; positiboa da, era berean, sistema familien erabakitzeko eskubidean oinarritzen delako eta horrek hizkuntzen trataera normalizatu egin duelako. Egia da hezkuntza sisteman, kualitatiboki, euskarari dagozkion emaitzak eta euskararen normalizazioa hobetu behar direla, baina hori ez da soilik hezkuntza sistemari dagokion erronka. 

Zuen iritziz, hizkuntz ereduak aldatu egin behar al dira? Nola? 

Gure ustez, bermatu behar dena zera da: neska-mutil guztiek derrigorrezko eskolaldia bukatzerakoan ofizialak diren bi hizkuntzak menperatzea eta, horiez gain, baita beste hizkuntza bateko oinarrizko konpetentzia lortu ere. 

Hizkuntz ereduak tresna edo bitartekoak besterik ez dira helburu hori lortzeko. Horrexegatik, prozesu horretan ematen edo lortzen ari garen emaitzen arabera egokitu edo berriro definitzeko aukera izan behar da, beti ere emaitzak hobetzeko. Memento honetan, azken neurketako emaitzak ikusita, horretarako une egokia dela pentsatzen dugu, gaur egun indarrean dauden ereduek, ematen ari diren moduan behintzat, ez baitute euskararen ezagutza maila egoki bat ziurtatzen. Ezta D ereduak berak ere. 

Zer iruditzen zaizue Euskadiko Eskolako Kontseiluak egindako proposamena? 

Oso garrantzitsua da lortu beharreko helburuak argi izatea. Helburu horiek lortzeko ikastetxe bakoitzak bere planteamendua egin beharko du testuinguru soziolinguistikoa kontuan hartuz. Hori lortu ahal izateko funtsezkoa da helburuak mailakatzea eta hezkuntza sisteman barne eta kanpo ebaluazioak ezartzea. Hezkuntza Sailari dagokio erabakia. Helburu mailakatuez gain, bitartekoak ere zehaztu beharko ditu: irakasleen prestakuntza, aholkularitza pedagogikoa, baliabide materialak... 

Euskadiko Eskola Kontseiluak zera dio: «Euskara irakasteko hizkuntza gisa erabiltzen ez duen edo gutxi erabiltzen duen eredu batek ez du proposatutako helburuak lortzeko balio». Beraz, suposatzen da Administrazioak ikastetxe guztientzat gutxienekoak zehaztean A eta B ereduetatik gora jarri beharko duela gutxieneko maila, ezta? 

Urte hauetan guztietan argi ikusi dugu euskara irakasteko ez dela nahikoa euskara ikasgai moduan ematea; beste ikasgai batzuk ere euskaraz eman behar dira. Baina euskalduna ez den norbait euskalduntzeko beharrezkoa eta funtsezkoa da euskara gizartean normalizatzea: hedabideetan, aisialdian, enpresetan, kirolean, teknologia berrietan... 

Datuak aintzat hartuta, D ereduan ikasten duten ikasleen %68k baino ez dute gainditu B2 froga. Datu horren ondorioa ez luke izan behar D eredua ez dela baliagarria esatea. 

Erantzuten ahalegindu behar dugun galdera beste hau da: nola lan egin behar dute eragile guztiek eskola hezkuntza formalaren esparruan egiten ari den lana osatzeko eta emaitza hobea lortzeko? 

Euskadiko Eskola Kontseiluak hezkuntza sisteman egingo diren kontratazio berrietan bigarren hizkuntza eskakizuna eskatzea planteatzen du. Ados? 

Bai. Hori aspalditik hartutako konpromisoa da. Aurrera begira ingeles tituluak dituzten irakasleen premia ere aintzat hartu beharko genuke. 

Posible al da lege zaharretan oinarritutako sistema berria? 

Indarrean dagoen legediak aukera ematen digu daukaguna hobetzeko. Sarritan gai hauekiko maximalismoak ez dira lagungarriak izaten. Gure ikuspegitik sistema berria indarrean jarri aurretik probatu eta ebaluatu egin beharko genuke. Hezkuntza sisteman sarritan legeak azkarregi jartzen eta kentzen dira, eta, tamalez, erabakiak beti ez dira hartzen hezkuntzaren ikuspegitik. 

Orain arte legeak gurasoei aitortzen die hizkuntz eredua aukeratzeko eskubidea. Eragile batzuek diote ikasleek euskalduntzeko eskubideak nagusitu behar duela. Ados? 

Gure ikuspegitik familiek dute hezkuntza eredua aukeratzeko eskubidea. Euskalduntze prozesuan ahal den atxikimendurik handiena lortzea komeni da eta oso zaila izango da helburu hori lortzea familiak aintzat hartzen ez baditugu. 

Eztabaida pedagogikotik eztabaida politikora pasatu beharko da. Ze zailtasun aurreikusten dituzue? 

Lehena, euskara politizatzea. Euskara gure herriaren altxorra da eta, alde horretatik, ez da gurea, gure belaunaldiaren soilik. Gurea erantzukizuna da, hots, mantendu, aberastu eta ondare bat den neurrian hurrengo belaunaldiei transmititzea. Bigarren arazoa da hezkuntza baliabide bihurtzea hezkuntzarekin zerikusia ez duten beste helburu batzuk lortzeko. 

Hizkuntz ereduen kasuan eztabaida politikoak eztabaida pedagogikoaren eta psikolinguistikoaren zerbitzura egon beharko luke. Munduko beste hainbat herrialdetan honelako egoerak bizi dituzte eta nahiko adostasun zabala dute jarraitu behar den ibilbidearen inguruan. 

Ezin al da lortu adostasun politiko zabalik proposamen ausartago bati buruz? 

Hezkuntza sistemaren inguruan erabateko adostasuna egon beharko luke, hezkuntzak herri batentzat suposatzen duenagatik. Horrexegatik, oinarrizko adostasun batetik abiatuz, progresiboki adostasuna zabaltzen joan daiteke, ahalik eta proposamen osatuenera eta babestuenera iristeko. 

